
NHSV-HOOFBESTUUR

POSBUSS 108

PRETORIA 0001

TEL NO 012 325-0117

FAKS NO 0866 937 955

e-pos: nhsvhoofbestuur@nhk.co.za
28 September 2009

OMSENDBRIEF 04/2009



AAN ALLE NHSV -TAKKE

Liewe susters

Die hoofbestuur groet u en vertrou dat dit met u almal goed gaan.

Mag u God se genade elke dag ervaar en die krag ontvang om met vreugde, vrede en liefde u taak in die NHSV en gemeente te verrig.

Ons bring graag die volgende belangrike sake onder u aandag:

1.
NHSV 70 JAAR

2010 is ‘n feesjaar vir die NHSV wat haar sewentigste bestaansjaar vier.  Verskeie projekte gaan geloods word waarvan u weldra in kennis gestel sal word.  23 Mei 2010 is die groot dag vir die NHSV waartydens ‘n spesiale erediens rondom die NHSV ingerig gaan word, ‘n groeteboodskap gaan oorgedra word en NHSV-takke word gevra om hierdie oggend ‘n bekendstellings geleentheid rondom die NHSV te versorg en die gemeente uit te nooi vir ‘n tee.

Die deurkollekte sal ook hierdie oggend ten bate van die NHSV gehou word wat aangewend sal word vir die Monumenttehuise, beurse en lenings.  Kom ons vier fees soos wat net die NHSV dit kan doen!!  Dit is ‘n goeie idee om die CD: “NHSV dinamies op pad” en die DVD: “Hervormde vrou die afgelope eeu”, aan die gemeente te vertoon.  Maak hierdie saak ‘n prioriteit in u beplanning vir 2010.

2.
KALENDER

Die Christelike Vrou loods ‘n projek deur middel van die NHSV-hoofbestuur en reik ‘n spesiale FEESKALENDER uit juis met die oog op die verjaardagvieringe. Die prys van die kalender beloop R40,00 (posgeld ingesluit) en daar sal slegs 500 kalenders beskikbaar wees. Elke tak word aangemoedig om een van hierdie kalenders, met interessante kalendermeisies wat daarop pryk, as aandenking te bestel. 

Bestel so gou as moontlik by die NHSV-kantoor om teleurstelling te voorkom. 

Alle bestellings moet die NHSV-kantoor voor einde November bereik, onthou daar is slegs ‘n beperkte oplaag beskikbaar. Bestellings moet vergesel word van ‘n bewys van betaling.  Faks ‘n afskrif van die depositostrokie/elektroniese betaling plus die BESTELVORM aan die NHSV-kantoor by faksnommer 0866 937 955.  

‘N BESTELVORM WORD HIERBY AANGEHEG.

Ons wil u net daarop wys dat hierdie ‘n projek van die Christelike Vrou is.

3.
FINANSIES

3.1 VERPLIGTE UITBETALINGS : MEI 2009 



Baie dankie aan al die takke wat reeds hulle verpligte uitbetalings vir Mei oorbetaal het.

Ons wil weer eens die takke wat bygedra het tot die borgfonds van Van Rensburg- en Piet Potgieter Monumenttehuise en AMOT van harte bedank vir die ekstra poging om die nood by die tehuise te verlig.  

Aan die van u wat dalk vergeet het om Meimaand se oorbetalings te doen – dis nog nie te laat nie. Die oorbetalings kan steeds gedoen word en sal met groot dankbaarheid ontvang word.

3.2 VERDERE BARMHARTIGHEIDSUITBETALINGS : AUGUSTUS 2009

Soos u weet word die Augustusuitbetalings gewy aan barmhartigheidsdiens.  Daar is met omsendbrief 03/2009 volledige inligting aan elke tak gestuur oor die finansiële riglyne en prioriteite van die NHSV.  ‘n Ernstige dog dringende beroep word op elke tak gedoen om asseblief u uitbetalings te maak volgens hierdie riglyn en prioriteite.

Die Monumenttehuise wat uitsluitlik die verantwoordelikheid van die NHSV is, het elke tak se finansiële ondersteuning dringend nodig, veral die borgfonds van:

· Van Rensburg Monumenttehuis;

· Piet Potgieter Monumenttehuis en

· Andries Marié Oosthuizen Monumenttehuis.

Die verdere riglyn vir die barmhartigheidsuitbetalings is dat 33% van ‘n tak se inkomste, dis nou nadat die verpligte Meimaand uitbetalings en ander uitgawes afgetrek is, aan die hoofbestuur oorbetaal word.  Die ander 67% kan volgens eie diskresie aan ander barmhartigheidsdienste bestee word.

Onthou asseblief dat oorbetalings aan plaaslike instansies soos die plaaslike tehuis vir bejaardes direk aan die instansie self oorbetaal moet word vanuit u tak.  U stuur dus ‘n aparte tjek direk aan hulle.

U hoef dit nie eers op die betaalstaat te noem nie.

Gebruik asseblief die nuutste betaalstaat wat saam met omsendbrief 03/2009 gestuur is.  

FAKS ASSEBLIEF DIE BETAALSTAAT ASOOK DIE DEPOSITOSTROKIE AAN DIE NHSV HOOFBESTUUR INDIEN U ’N ELEKTRONIESE OORBETALING DOEN EN/OF DIREK INBETAAL.

BANKBESONDERHEDE:  NHSV HOOFBESTUUR ABSA REK NO 405 145 4181

FAKSNOMMER:  0866 937 955 (nuwe nommer).

Tesouriere moet asseblief hulle name en selfoonnommers op die betaalstaat aanbring, dit kan navrae vanaf die kantoor baie vergemaklik.

4.
ONDERSTEUNING TEN OPSIGTE VAN TAKKE SE ADMINISTRASIEFONDS EN KOSTE VIR STREEKBYEENKOMSTE

Die hoofbestuur wil weer eens ‘n woord van dank rig aan al die takke wat ander takke wat finansieel swaarkry se Administrasiefonds betaal.  U ondersteuning maak werklik ‘n groot verskil en dit word opreg waardeer.

Takke wat ook by hierdie uitreik-aksie wil betrokke raak of wat hulp benodig, word uitgenooi om met hul streekverteenwoordigers kontak te maak.

‘n Pragtige voorbeeld van uitreik na mekaar is die groot aantal takke wat aangebied het om die onkoste ten opsigte van Streekbyeenkomste van ander takke wat dit nie kan bekostig nie, te dra.

5.
ARMOEDEFONDS

Die Armoedefonds het nou ‘n saldo van bykans R200 000,00.   Oor die afgelope drie jaar is ook reeds R100 000,00 addisioneel oorbetaal aan instansies binne die Kerk vir Armoede-verligting.  Baie dankie aan almal wat bygedra het om hierdie pragtige bedrag te kon realiseer.

6.
TAKJAARVERSLAE

Hierdie verslag moes u streekvoorsitter nie later as 31 Augustus 2009 bereik het nie.  Indien u dit nog nie versend het nie, tree in kontak met u Streekvoorsitter en versend dit so gou as moontlik, want u Streekvoorsitter moet ‘n gesamentlike streekverslag voltooi wat die hoofbestuur nie later as 31 Oktober mag bereik nie, want verdere verslaggewing na ander instansies vloei hieruit voort.

Dames, bogenoemde is ‘n baie ernstige en dringende saak en ons vra asseblief u samewerking met hierdie reuse taak.

Die takjaarverslag moet in viervoud voltooi word en deur die takvergadering goedgekeur en onderteken word:

· Oorspronklike verslag word aan die streekverteenwoordiger (ringsverteenwoordiger waar van toepassing) gestuur;

· Een afskrif word via die diakensvergadering aan die ouderlingevergadering voorgelê;

· Een afskrif word via die diakensvergadering aan die ringsvergadering gestuur;

· Een afskrif word in die taklêer geliasseer.

Neem asseblief kennis dat geen finansiële inligting gevra word nie.  Ons ontvang hierdie inligting direk van die Ouditafdeling.  Takke word egter wel versoek om ‘n afskrif van hulle finansiële state aan hulle streekvoorsitters te stuur sodra dit ontvang is.

Waar ons wel getalle benodig, is by die punt waar u moet verslag lewer oor hoeveel dames betrokke is by diensgroepe en ook by ons tehuise, op die bestuur ensovoorts.

Elke tak se jaarverslag vorm ‘n deel van die NHSV se groot prentjie.  Ons benodig elke tak se jaarverslag om die prentjie te kan voltooi.  Die stertakke moet ook asseblief die takjaarverslagvorm voltooi sover dit hulle aktiwiteite in die gemeente raak. 

7.
BANKKOSTE

Takke word aangemoedig om met verskeie bankinstansies in hulle omgewing in gesprek te tree rakende bankkoste en die verligting daarvan.

8.
NHSV-TAKKE SE BOEKHOUSTELSELS

Vir die afgelope drie jaar is die ouditkoste van NHSV-takke drasties verlaag as gevolg van die NHSV-hoofbestuur en die Raad van Finansies se befondsing van die ouditgelde.    Na aanleiding van verwarrende skrywes is ons bewus daarvan dat baie NHSV-takke hulle boeke afgesluit het en nou deur die gemeente se bankrekeninge hanteer word.   Ons wil u versoek om hierdie stap so ver as moontlik te vermy, omdat die NHSV so haar outonome karakter en u as tak u onafhanklikheid prysgee.  Die uitvloeisel hiervan is dat gemeentes moontlik nou aan hoër ouditkoste onderwerp gaan word.

Indien u u boekhoustelsel afgesluit het en dit saam met die gemeente se boekhoustelsel hanteer, moet u steeds beheer neem, besluite neem en uitbetalings goedkeur uit hierdie fondse, want dit bly Trustfondse van die NHSV-tak.  Die Raad van Finansies moet in kennis gestel word, sodat u as tak nie aangeslaan word nie.  Duidelike riglyne in die verband sal weldra deur die Tesourie aan u gestuur word.  U samewerking in die verband sal opreg waardeer word.

9.
STREEKBYEENKOMSTE 2009


Die streekbyeenkomste in 17 streke is nou afgehandel en was ‘n reuse sukses.  Baie dankie aan alle streekbesture en dagbestuurslede vir die aanbieding van die byeenkomste.  ‘n Woord van dank aan elke gemeente en tak wat as gasvrouens opgetree het en baie dankie aan elke predikantsvrou en vrouelidmaat wat hierdie streekbyeenkomste met soveel entoesiasme ondersteun en bygewoon het.  Mag die tema ‘n positiewe uitvloeisel in u takke, gemeentes en gemeenskappe hê.

10.
BEURSE EN LENINGS

Neem asseblief kennis van die feit dat die sluitingsdatum vir aansoeke vir beurse en lenings 15 November 2009 is.  Dit sal waardeer word indien u hierdie inligting in u gemeente se nuusbrief kan publiseer.  Aansoekvorms is vanaf 1 Augustus 2009 by die NHSV-kantoor beskikbaar of dit kan van die webblad af bekom word.

11.
NHSV-WEBBLAD

Die NHSV-hoofbestuur verneem graag van takke wat hul korrespondensie elektronies wil ontvang.  Stuur ‘n e-pos met die versoek aan nhsvhoofbestuur@nhk.co.za of kontak mev Jeanette Fourie by die NHSV-kantoor by tel: 012-3250117 in dié verband. Ons wil u aanmoedig om met groot vrug gebruik te maak van die webblad van die NHSV. Webadres: www.nhsv.co.za 

Baie dames twyfel egter oor hoe om sekere inligting te bekom of hoe om by sekere dokumente uit te kom.  Op die tuisblad, links bo is daar ‘n lys waaruit gekies kan word, indien u ‘n pryslys, betaalstaat of aansoekvorm ens. benodig, kliek op NHSV-KANTOOR, gaan dan na PRO FORMA DOKUMENTE, daar vind u ‘n lys van dokumente waaruit u kan kies.

U kan gerus tak- en streeknuus deurstuur aan mev Mari-Lizé Beukes vir plasing op die webblad.  Haar kontakbesonderhede is as volg: Telefooonnommer 011-794 6286 (w), selfoonnommer  0825629399, e-pos adres: m.beukes@mweb.co.za
12.
BERAAD OOR DISSIPLINE

Soos u reeds weet het die NHSV-hoofbestuur ‘n baie suksesvolle beraad oor dissipline aangebied en wil graag hierdie inligting met die takke landswyd deel en daarom sluit ons twee van die sprekers se referate in vir u om in u takke en gemeentes te kan benut. 

13.
POPPIE-PROJEK 

Die Ondersteuningsraad het onlangs ’n baie opwindende projek geloods. Word deel van hierdie wonderlike projek wat hand aan hand loop met die opheffing van die vrou. "Child Buddy" is 'n  klein gebreide poppie met 'n kragtige boodskap wat een van die dae gaan spog met 'n splinternuwe Afrikaanse naam " Buddy". Hierdie poppie sal uitgedeel word aan kinders wat ’n krisis beleef.   Die poppie is klein genoeg om in 'n sak rondgedra te word.  Die poppie word vir R5 verkoop en die inkomste word gebruik om die projek selfonderhoudend te maak. Terselfdertyd kan dit as 'n werkskeppingsprojek aangewend word en kan minder gegoedes genader word om die poppie teen vergoeding te brei.  Ook geniet sommige mense dit om iets te doen om ander te help en is dit nie die ideale projek nie?  Die poppie word dan gratis aan die Ondersteuningsraad, DPS-huise, Polisie traumaeenhede en Kindersorg versprei. Winste word aan die DPS-huise oorbetaal. Patrone en enige verdere besonderhede is by Salomé Jones, Ned Herv Gem Witbank-Noord, wat ook die gasheer-gemeente vir die projek is, by childbuddy@hotmail.com beskikbaar.  

14.
ONDERSTEUNING AAN ONDERWYSKORPS EN NOODDIENSTE 2010

Baie dankie aan al die takke wat vanjaar uitgereik het na die onderwyskorps in Suid-Afrika en hulle bemoedig het vir die grootse taak wat hulle in moeilike omstandighede moet verrig.  Ons wil in 2010 hierdie inisiatief voortsit en u vra om uit te reik na die onderwyskorps, sowel as die nooddienste in u omgewing.

Sterkte met u werksaamhede!

NHSV groete.

(get) ANNALI VENTER

SEKRETARIS NHSV HOOFBESTUUR

011 3630043 / 0723781391 / 011 8182175

omsendbrief 4 van 2009

NEDERDUITSCH HERVORMDE SUSTERSVERENIGING

POSBUS 108 PRETORIA 0001

TEL NO 012-3250117 / 0728019830 /  FAKSNOMMER 0866 937 955

B E S T E L V O R M

VIR 2010 FEESKALENDER

 (’n projek van die Christelike Vrou)



NHSV-TAK: __________________________________________________________________

BESTEL: ___________(getal) FEESKALENDERS @ R40,00 elk = R_____________________

POSADRES: _________________________________________________________________

____________________________________________________________________________

KONTAKPERSOON:  __________________________________________________________

TEL/SELFOONNOMMER: ______________________________________________________

Bestellings sal slegs uitgevoer word indien dit vergesel word van ’n betaling,

telefoniese bestellings word nie aanvaar nie.

BETALINGSWYSE:

per tjek:


tjeks moet uitgemaak word aan NHSV HOOFBESTUUR en saam 




met BESTELVORM gepos word aan:





POSBUS 108 PRETORIA 0001

elektronies/bankdeposito: 
‘n afskrif van die betalingsbewys/depositostrokie plus die 





BESTELVORM moet aan die NHSV-kantoor gestuur word by 




faksnommer 0866 937 955.  

BANKBESONDERHEDE:

Naam van rekening:

NHSV-HOOFBESTUUR

Bank:



ABSA

Rekeningnommer:

405 145 4181

Verwysing:


Tak se naam/2010 kalender (bv Potch die wilge/2010 kalender)


BESTELLINGS MOET DIE NHSV-KANTOOR VOOR OF OP

 30 NOVEMBER 2009 BEREIK

FAKS BESTELVORM NA NHSV-KANTOOR BY FAKSNOMMER 0866 937 955

omsendbrief 4 van 2009

GEDRAGSPATRONE EN DISSIPLINE BINNE DIE GESIN: WAT Sê DIE BYBEL?

REFERAAT GELEWER TYDENS NHSV & ADV SE BERAAD OOR DISSIPLINE

OP 6 JUNIE 2009 DEUR DR JOHAN OTTO

Om in die 21e eeu huisgesin van God te wees verg in baie opsigte meer van die gesin, veral sover dit selfdissipline betref. Om gedragspatrone te vestig en 'n dissiplinestruktuur te skep, is nie net 'n uitdaging nie, maar steeds die roeping van gelowige ouers. Die vraag is: Wat is gesonde dissipline, spesifiek in die Christelike gesin, soos dit uit die Bybel afgelei kan word?

Dissipline ontbreek in ons samelewing omdat die hoofinhoud en goeie waardes wat ons in die Bybel vind, ontken word. In die post-moderne beeld van die wêreld word die absolute, objektiewe waarheid ontken; waarheid word as uiters subjektief ervaar. Vra ons na die Bybel se uitsprake oor dissipline, lyk dit of ons ons nie met post-moderniteit wil vereenselwig nie. Slegs wanneer ons die aansprake van die Bybel in ons lewens aanvaar, kan ons ernstig oor die saak redeneer. Ons moet die deursigtigheid van die Skrif aanvaar, dat dit nie nodig is vir geleerdes om vir ons te vertel wat eintlik in die Bybel staan nie. Sola Scriptura, 'n basiese beginsel van die Reformasie, beteken dat die Bybel die enigste bron van gesag is, en dat ons die Bybel met begrip kan lees. Ons kan die Bybel in ons eie taal lees en verstaan, en daarom ook toepas in ons lewens!

Die gesin is die ruimte waarbinne kinders geestelik versorg en gelei word om hulle geloof te bely. Die einddoel moet wees om kinders by die punt te bring waar hulle verantwoordelikheid vir hul eie lewens aanvaar en met selfdissipline die uitdagings van die lewe aandurf. Dissipline se doel is nie gehoorsame kinders nie, maar verantwoordelike, selfgedissiplineerde volwassenes. Die gedragspatrone in die gesin moet hierdie verwagting weerspieël.

Wat sê die Bybel? Dit is duidelik dat die gesin en kinders 'n belangrike plek in die Bybel inneem. Kinders word as 'n seën en rykdom gesien. Die gesin as basiese eenheid van die gemeenskap speel 'n groot rol in die Bybel. Dit is Abram en sy gesin wat Ur verlaat, Noag en sy gesin wat in die ark oorleef. Goeie ouerskap is iets wat in die Bybel verwag word. Indien ouers nie hulle roeping vervul nie, sit hulle en ween soos Dawid oor sy seun Absalom, of hulle val agteroor en sterf soos Eli.

Bybels gesproke is dit belangrik om konsekwent te wees. As voorbeeld hiervan het ons God se getrouheid. Ons hemelse Vader is konsekwent in sy oordeel maar ook in die aanbod van sy genade. Konsekwente dissipline impliseer 'n standvastigheid wat bo die alledaagse uitstyg. Die betekenis van Nee en Ja kan nooit aan die ouer se hoofpyn of goeie gemoedstoestand oorgelaat word nie. Ouers moet konsekwent dissipline toepas en ook uitleef. Om 'n houding in te neem van maak soos ek sê, nie soos ek doen nie, is om die toepassing van dissipline ernstig te ondermyn. Die hele gesin moet eensgesind wees, en hierdie gesindheid begin by ek en my gesin, ons sal die Here dien (Josua 24:15).

Om 'n kind nie te straf vir ongehoorsaamheid nie, of om dit nie konsekwent te doen nie, is om die kind te leer dat daar nie noodwendig negatiewe gevolge op verkeerde dade is nie. Daarenteen is die stryd half gewonne wanneer verkeerde dade met negatiewe resultate verbind word. Dit gaan nie net oor die afleer van negatiewe gedrag nie, maar ook oor die aanleer van positiewe gedrag. Lukas 11:23-26 vertel die verhaal van die bose gees wat uitgaan en met mening terug kom. Die mens is dan slegter daaraan toe. Die negatiewe moet verwyder word en met die positiewe vervang word.

Dissipline het ook met eenvoud te doen. Die Fariseërs het meer as 600 voorskrifte aan die gemeenskap voorgehou terwyl God net tien gebooie ingestel het. So 'n oormag van reëls breek 'n mens se moed en maak dit ook moeilik vir die een wat dit moet toepas, om regverdig op te tree. Jesus het in daardie situasie die opsomming van die Wet voorgehou. Hy het dit laat neerkom op twee wette. Hou dit by 'n minimum, en hou dit eenvoudig.

Dissipline skep ook die ruimte vir die kind om te leer van God as ons Vader. Straf moet daarom regverdig wees, vinnig toegepas te word, met 'n vinnige herstel van die verhouding. 'n Kind wat lank onder die skadu van verwyt loop, kan in sy ervaring dieselfde afsondering en verwerping van God se kant ervaar. Straf en versoening dra die boodskap van versoening en 'n bereidheid om te vergewe oor.

Dissipline se straf en beloning moet op verskillende maniere toegepas word, met inagneming van die ouderdom en persoonlikheid van die kind. Somtyds is dit nodig om die kind af te sonder. Hierdie afsondering moet as negatief ervaar word. 'n Kind wat doelbewus ongehoorsaam was, moet nie hoekie toe gestuur word as dit nie verandering tot gevolg het nie. Afsondering is nie dieselfde as verwerping nie, en die boodskap moet duidelik oorgedra word.

Sommige kinders reageer positief indien voorregte ontneem word. Om 'n kind van speelgoed of voorregte te ontneem, moet ook duidelik gestruktureerd en doelgerig toegepas word.

Ouers kan kinders gewoon toelaat om die natuurlike gevolge van hulle optrede te ervaar. Die kind wat graag in 'n magstryd betrokke wil raak, kan toegelaat word om dan nie te eet nie. Hongerpyne sal gou die boodskap tuisbring!

'n Pak slae het sy plek, naas verskeie ander metodes van straf. Die huidige tydsgees maak van 'n pak slae 'n onmenslike daad wat nie pas by die beskaafde menseregtesamelewing nie. Dit is jammer dat die pak slae verdwyn het as 'n metode wat vir gelowige ouers beskikbaar is, net omdat dit so negatief uitgebeeld word. Daar is twee invalshoeke tot die saak en die inligting ondersteun albei perspektiewe. Indien ons die Bybel egter ernstig opneem, kan die pak slae verstaan word as een bruikbare, en soms nodige, instrument in die hand van die liefdevolle ouer. Die een-ogige klem op menseregte en beskaafdheid is ongebalanseerd.

Efesiërs 6:4 herinner vaders daaraan dat hulle hul kinders met vermaning en tug moet grootmaak. Die gebruik van vermaning, en somtyds harde woorde, is 'n belangrike instrument in die dissipline-gereedskapstas van die ouer. Goeie dissipline maak die kind nie opstandig nie; inteendeel, ouers word gewaarsku om kinders so groot te maak dat die dissipline hulle nie opstandig maak nie.

Ten slotte is daar 'n uitnodiging om aan te moedig. God belowe aan kinders wat aan hulle ouers gehoorsaam is, 'n lang lewe. Beloning en aanmoediging is goeie Bybelse beginsels wat met toewyding vrugte afwerp.

DR JOHAN OTTO

PREDIKANT: NED HERV GEM PREMIERMYN

Gedragspatrone en dissipline binne die gesin

 REGTE VAN DIE GEDISSIPLINEERDE KIND BINNE SKOOLVERBAND

REFERAAT GELEWER TYDENS NHSV & ADV SE BERAAD OOR DISSIPLINE

OP 6 JUNIE 2009 DEUR MNR MARIUS BOTHA

Baie dankie vir die geleentheid om vandag hier met u te kan kom praat oor ‘n baie belangrike en aktuele onderwerp.

Voordat ek met u oor bogenoemde regte praat, wil ek net eers ‘n beeld oordra van hoe die leerder die skoolterrein gaan ervaar.  Daar is geweldige groepsdruk op enige leerder en dit sluit aan as ‘n moontlike oorsaak van ‘n lae selfbeeld wat die POSTMODERNE KIND beleef.

Die kind voel gedwonge om by ‘n groep aan te sluit – om vriende te hê.

· JOCKS

· EMOS

· BENNIES

· PLIGGIES

· SCATERS

Binne die groepe oefen hulle hul regte uit – outomaties kan die ongedissiplineerde inbreuk maak op hulle regte en vertolk die bogenoemde groepe hulle regte uit hulle eie perspektiewe.

Die regte en verantwoordelikhede van leerders word vervat in die SA Skolewet 84 van 1996 en die Onderwys Wysigingswet van 2000 en is ondergeskik aan die Grondwet van die RSA.

Wat is die regte?

1.
Demokratiese deelname aan skoolaktiwiteite (bv. leiersverkiesings)

2.
Geen diskriminasie en gelykheid (bv. sekere voorregte, geloof, oortuigings)

3.
Privaatheid, respek en menswaardigheid (bv. gesprekke, dissipline, aanmeldings)

4.
Omgewing wat veilig is en sonder geweld (bv. nie bang wees by skool nie)

5.
Vryheid van spraak en die reg tot petisie (bv. skoolkoerante)

6.
Veilige infrastruktuur (geboue – kontraversie versekering)

7.
Geleentheid tot leer om maksimum ontwikkeling (moet skoolhou/werk/geleenthede)

Geen vorm van ‘n reg kom sonder verantwoordelikhede nie en hier is daar ‘n wanbalans aangesien die verantwoordelikhede geignoreer word en die regte toege-eien word.

Wat is die verantwoordelikhede?

Ordelikheid – (Skoolreëls, gedragskode)

Respek vir alle rolspelers en infrastruktuur

Betrokkenheid

Die verantwoordelikhede word verder beskryf as:

1.
Betrokkenheid by formulering van reëls, gedragskodes en beleide.  Daarom vorm 
leerders deel van die Beheerliggaam

2.
Gehoorsaamheid aan demokraties opgestelde en aanvaarde dokumente (hierbo 
genoem in par. 1)

3.
Skoolwerk deurlopend doen

4.
Bates instandhou en bewaar

5.
Skoolbywoning is verpligtend

6.
Verantwoordelikheid aanvaar vir eie ontwikkeling

7.
Handhawing van etiese standaarde

8.
Deelname aan skoolaktiwiteite

Die gedissiplineerde leerders wat by verre die meerderheid is van alle leerders, geniet die regte en aanvaar die verantwoordelikhede

Wat gebeur as een of meer van die minderheid van die leerders inbreuk maak op ander leerders se regte?

Die wet vereis daarom dat elke skool ‘n dissiplinêre beleid en ‘n gedragskode moet hê.  Die Beheerliggaam waarvan leerders deel is, formuleer die beleid en kodes.

Die SA Skolewet stel die raamwerk vir die dissiplinêre beleid en gedragskode voor en het ten doel ‘n ordelike leeromgewing met regstelling waar nodig.

Die raamwerk stem baie ooreen met die Wet op Arbeidsverhouding, Wet 66 van 1995, veral skedule 8,  waar werkgewers gelei word in optrede teen werkers wat oortree.  Dit is ‘n positiewe aspek omdat leerders voorberei word vir die werkplek.

Word die ongedissiplineerdes aangespreek en werk dit in praktyk?

By sekere skole en privaatskole funksioneer die stelsel goed maar by die meerderheid skole funksioneer die stelsel gebrekkig.

Moontlike redes daarvoor is:

· Swak ouerdeelname wat nie die stelsel dryf nie.  Ons moet onthou dat die dissipline uiteindelik onder die Beheerliggaam val.  Die huidige Beheerliggaam verkiesings is ‘n toonbeeld van SWAK ouerdeelname

· Ernstige sake word deur SAPD hanteer en skole beskou dit dan as afgehandel.  Dit is opvoedkundig nie reg nie.

· Skole se topbestuur wil nie betrokke raak nie as gevolg van risiko’s en moontlik negatiewe blootstelling

· Kostes:  veral as regsverteenwoordigers aangestel word om seker te maak prosesse word korrek nagevolg.

· Gebrek aan kennis:   Onderwysers is nie opgelei om die wetgewing tot die letter uit te voer nie.  Ouer onderwysers kom uit ‘n ou bedeling.  Die nuwe bedeling word as ‘n onwerkbare situasie beleef, deur ouer onderwysers.

· Die departement wat nie wetgewing toepas nie wat frustrerend is vir opvoeders

· Die vrees vir intimidasie en viktimisasie teen persone wat aksie neem

· Uiters tydrowende proses as alle voorskrifte nagekom word

‘n Onlangse studie van prof I J Oosthuizen en mnr J L van der Watt, ‘n opvoedkundige spesialis, bevestig dat die stelsel nie die regte van gedissiplineerde kinders ten alle tye beskerm nie.  Die studie was in skole in Noord-Wes gedoen.

Die persentasie agter die permanent skorsbare oortreding hieronder, dui die persentasie leerders aan wat skuldig is aan sodanige oortredings per dag.

OORTREDING



%

Ontwrigtende gedrag



38

Oneerlikheid




28

Inkriminerende taal



43

Vandalisme




  8

Diefstal




11

“Bullying”




27

Alkohol by skool



 2

Dwelms by skool



 3

Seksuele teistering



 3

Die syfers toon dat dieselfde leerders by verskeie oortredings betrokke moet wees.  Die leerders bly egter deel van die stelsel en bly inbreuk maak op die regte van ander leerders.

10 PUNT OPLOSSINGSPLAN

1.
Skep ‘n pos by skool wat probleme daagliks aanspreek en korrek hanteer.


Dit gaan ‘n koste meebring wat ouers sal moet dra.

2.
Meer aktiewe kundige ouers wat dit ten doel het om pro-aktief te werk en uiteindelik 
die skool tot hulp kan wees om ander se regte te beskerm.

3.
Opleiding van nuwe toetreder-opvoeders.

4.
Heropleiding van ouer leerkragte in nuwe vorme van dissipline-toepassing.

5.
Konsultasie en meer begrip en betrokkenheid van die Onderwysdepartemente.

6.
Minder gekompliseerde wetgewing met meer mag aan Beheerliggaam van skole.


Probleem bly egter ouerdeelname.

7.
Kerk/Skool/Ouer verband weer vestig met kommunikasie en pro-aktiewe 
samewerking 
(Voorbeeld).

8.
Moedertaalonderrig en enkelmedium skole maak die toepassing van dissipline 
makliker.

9.
‘n Permanente instelling soos “Kleineise-hof” vir skooldissiplinêre verhore.

10.
Gebede vir helderheid.

Ek dank u.

MARIUS BOTHA

6 JUNIE 2009

regte van die gedissiplineerde kind marius botha

